
Aqra din is-silta   
 

Entużjażmu bil-futbol!   
 

Darba kull erba’ snin, id-dinja kollha 
tinħakem mill-entużjażmu li ġġib magħha 
l-kompetizzjoni internazzjonali tal-futbol 
jew kif nirreferu għaliha, it-Tazza  tad-
Dinja! Illum il-futbol hu logħba popolari 
anke mal-bniet u għalhekk mhux ta’ b’xejn 
din il-kompetizzjoni ġġib magħha daqstant 
entużjażmu. (par.1) 
 
Apparti t-tim nazzjonali Malti, ħafna huma dawk f’pajjiżna li jissapportjaw xi tim 
li jkun qiegħed f’din il-kompetizzjoni. B’Maltin li jissapportjaw xi tim barrani u bl-
għadd ta’ barranin fostna, fuq il-bjut u mal-galleriji tibda tara bnadar ta’ pajjiżi 
varji. Malta ssir qisha l-kwartieri tal-Ġnus Magħquda! Naf b’wieħed li jpoġġi l-
bnadar kollha ta’ dawk li jkunu qed jipparteċipaw u matul il-jiem jibda jneħħi ta’ 
dawk li jispiċċaw barra minn din il-kompetizzjoni sakemm jispiċċa b’bandiera 
unika tal-pajjiż rebbieħ! (par. 2) 
 
Kulħadd ikun ċert li għandu fuqiex isegwi l-logħob. Fil-pjazez, fil-bajjiet u 
f’postijiet tad-divertiment għandek issib skrins kbar b’folol li jinġabru biex 
ikomplu joħolqu l-entużjażmu li ġġib magħha din il-kompetizzjoni. Meta jkun 
hemm xi logħba mistennija ibqa’ fi żgur li t-toroq ikunu baħħ. Kulħadd imwaħħal 
mal-iskrin biex jara lit-tim li jissapportja jew biex jinki lil xi ħadd għax it-tim li 
qed jissapportja jkun qed jitlef, jekk mhux ukoll se jinqala’ mill-kompetizzjoni.     
(par. 3) 
 
Ngħid il-verità… jien ġieli immaġinajt 
li Malta tkun f’din il-fażi finali  
tal-kompetizzjoni u li l-bandiera 
tagħna tibqa’ tperper fuq il-bjut u   
fil-galleriji ta’ pajjiżna sal-aħħar! Min 
jaf kieku x’nagħmlu?! (par. 4) 

